
KAGOENA'ANNJA KAPANPEAN.








bitjara selaloe menaro harga pada pikirannja laen orang, membri kasempetan pada laen-laen golongan boeat mengikoeti pikiran dan anggepannja sendiri, tida maoe berkoekoeh soepaja orang toeroet dan moefakat pada apa jang ia bilang, hingga sasoeatoe fihak bisa merasa poeas. (Ajat 2).

Soeal mengitoeng, boekan tjoemah mengenaken angka dan djoemblah, hanja dalem artian loeas ada dimaksoedken oentoeng dan roegi, berhatsil dan gagal, dan laen-laen pasangan jang bertentangan, jang orang selaloe pikirin baek-baek kapan hendak melakoeken satoe perboeatan. Tapi saorang jang pande tida perdoeliken pada ini semoea. la tjoemah taoe satoe hal sadja : berboeat baek goena kabaekan, tida perdoeli bagimana kasoedahannja, apa berhatsil atawa gagal, dapet poedjian atawa tjelahan, kerna ia sampe insjaf bahoea segala apa dalem doenia ada mendjadi Satoe, dan itoe berbagi-bagi sifat atawa kaädaän jang bertentangan semoea termasoek dalem lingkoengan dari jang Satoe, hingga tida bisa ada koerang dan lebih, potong dan tambah, bagian dan kalihan, jang orang biasa goenaken dalem ilmoe itoengan. Semingkin itoe orang goenaken katjerdikannja boeat menaksir dan mengitoeng lebih doeloe, semingkin pertjoba'annja mendjadi roesak dan gagal, sebab hatinja selaloe takoet, tjoeriga dan sangsi aken lakoeken apa jang baek, lantaran koeatir nanti dapet tjela'an, hina'an, karoegian dan laen-laen sabaginja lagi. (Ajat 3). 


Satoe penjimpen jang pande tida perloe goenaken slot atawa palangan, sebab apa jang ia koempoel dan poenjaken boekan barang doe-

